
Ceaucescu 

Ez zait gustaten ezagutzen ez du-
danaz hitz egitea. Eta, hori dela-ta, 
Errumaniako krisiaren alderdi ekono-
mikikoak, adibidez, ikutu ere gabe 
utziko ditut. Mintza bitez horretaz 
ezker abertzaleko ekonomilariak. 

Gure arteko batzu, "eskuinaren jo-
koan" ez erortzekotan, ia-ia Ceau-
cescu-ren alde agertzen dira... Eta hori 
Fraintzia-ko PCan bertan (zer esanik ez 
Ekialdeko Lurraldeetan) Marchais-en 
beraren kontra, Errumaniako gertae-
retan oinarriturik, kritika-datu gaitza 
sortu den mementuan. 

Transilbania-ko magyartarren 
arazoa, halere, pitin bat jarraitu dut as-
paldi honetan (ikus "Argia"ko artikulu 
luzea, orain dela hilabete batzu). Erru-
maniarketa bortxatuan, ezagunak ziren 
puntu nabarmen batzu. Cluj-ko uniber-
tsitate elebiduna (errumaniera-hunga-
riera), osoki "'errumaniartu" zuen 
Ceaucescuk) eta hungarierazko eskola 
pilo bat hetsi zuen Transilbania osoan 
(miloi pare bat magyar). 

Erabakirik larriena, halere, Transil-
bania-ko herrisken suntsiketa izan da. 
Arrazoi "ekonomiko"engatik, ehunka, 
herriska magyartarrak "hiritartu" zi-
tuen Ceaucescuk; jendeak, Stalin-ek 
Kaukasoan egin zuen bezalaxe, indarka 
deserrituz eta errumaniartuz. Transil-
banian, beraz, benetako genozidio bat 
egon dela esan daiteke. 

Badantzut paleo-moskuteroen arra-
postua: berri lotsagarri horiek "bur-
gesek" asmatzen eta zabaltzen di-
tuzte... 

Baina, mutilak: 1990ko bezpera ho-
netan, eta Ekialdeko gobernuen deska-
labro osoa begi-bistan dagoenean, 
Nagy "traidorea" ber-ohoratua izan 
denean, Dubcek "burges-txikia" Pra-
gako Parlamentuburu izendatu dute-
nean, eta abar, eta abar; eta, hala ere, 
gure artean Ceaucescu salatzea "eskui-
naren jokoa" egitea baldin bada... ongi 
jaioak gaude! 

Bi ta bi lau direla esatea anatema eta 
purga-arrisku baldin bada, betor 
erratza! Eta ez Zugarramurdiko-ko sor-
ginekin Bidasoan barrena hegaldatze-
kotan, hain zuzen. 

